
CYNGOR TREF CAERFYRDDIN

CYFARFOD BLYNYDDOL Y CYNGOR 

A GYNHALIWYD AR 15 MAI 2015
Y Maer, y Cynghorydd Arwel Lloyd, fu’n cadeirio’r rhan agoriadol o Gyfarfod Blynyddol Cyngor Tref Caerfyrddin a gynhaliwyd yn y Neuadd Sirol, Caerfyrddin, nos Wener y 15fed o Fai 2015, am 6.30 pm.  Arweiniwyd y Maer ac Aelodau’r Cyngor i mewn i’r Siambr gan Gludwr y Cledd, Mr Andrew Mattick, a’r Brysgyllwyr, Mr Andrew King a Mr Brian Phillips, yng nghwmni Crïwr y Dref, Mr Adrian Perret.
YN BRESENNOL:
Cynghorwyr: Dorothy Bere, Parchedig Tom Defis, Non Edwards, Dr Richard Edwards, Dr Dewi Evans, Philip Grice, Peter Hughes Griffiths, Anthony Jenkins, Alun Lenny, Arwel Lloyd, Kenneth Lloyd, Douglas Rose, Emlyn Schivone, Alan Speake, Wyn Thomas a Barry Williams.
1.
YMDDIHEURIADAU AM ABSENOLDEB 
Derbyniwyd ymddiheuriadau am absenoldeb oddi wrth y Cynghorwyr Baba Gana a Dr Ioan Matthews. 
2.
DEISYFU AGORIADOL 
Agorwyd y cyfarfod gyda gair o ddeisyfu gan Gaplan y Maer oedd yn ymddeol, y Parchedig Beti-Wyn James.

Diolchodd y Maer oedd yn ymddeol, y Cyngh Arwel Lloyd, i’r Parchedig Beti-Wyn James am ei chymorth a’i chefnogaeth gydol y flwyddyn.
3.
ANERCHIAD Y MAER OEDD YN YMDDEOL 

Bu’r Maer oedd yn ymddeol, y Cyngh Arwel Lloyd, yn adolygu ei flwyddyn brysur, gyda chymorth gydol y flwyddyn y Faeres, Mrs Catrin Howells Lloyd. Pleser arbennig i’r ddau oedd genedigaeth eu merch fach, Marged Elen, yn ystod y flwyddyn roedd wedi mynychu dros 160 o ddigwyddiadau, gan gynnwys boreau coffi a digwyddiadau chwaraeon. Roedd wedi cyfarfod â nifer fawr o wirfoddolwyr yn ystod y flwyddyn fel Maer gan sylweddoli gymaint y mae’r gymuned wedi dod i ddibynnu ar eu haelioni. Diolchodd i Mrs. Eleri James am ei gwaith caled yn hwyluso’r trefniadau a gwneud y flwyddyn gymaint haws iddo. Diolchodd yn arbennig i Glerc y Dref, Selwyn Thomas, sydd bellach ar fin ymddeol, ac sydd wedi gweithio’n ddiflino i’r Cyngor. Dywedodd bod y Cyngor wedi bod yn hynod ffodus o gael ei gymorth a’i gyfarwyddyd ar hyd y blynyddoedd.
Hefyd diolchodd i Mrs. Margaret Evans oedd wedi trefnu Tywyswyr y Dref dros yr wyth mlynedd diwethaf. Roedd Margaret wedi bod ar absenoldeb salwch yn ddiweddar, a dymunodd yn dda iddi am wellhad buan gan obeithio y byddai’n dychwelyd i’r gwaith yn fuan.  
           Diolchodd y Cyngh Lloyd i’r Cyngh Barry Williams ac i’r Cyngh Wyn Thomas am eu cefnogaeth yn ystod y flwyddyn, megis mynychu digwyddiadau ar ei ran yn ei absenoldeb.
           Cyfeiriodd y Cyngh Lloyd at uchafbwyntiau ei flwyddyn megis bod dros 650 o oedolion a phlant wedi cymryd rhan yn Ras Hwyl y Maer eleni, diolch i’r Trefnydd, Mr. Noelwyn Daniel ac i Bwyllgor y Maer. Hefyd roedd y Gwobrwyon Chwaraeon a gynhaliwyd fis Ionawr wedi amlygu’r amrywiaeth o dalent enfawr ym myd chwaraeon sydd yng Nghaerfyrddin a’r fro. Hefyd roedd yr Ŵyl Afon wedi bod yn llwyddiant mawr, diolch i Bwyllgor Glan-yr-afon a Phadlwyr Cwm Gwendraeth fu’n cynorthwyo gyda’r gwaith o drefnu’r diwrnod. Un nodyn hynod drist a syfrdanodd y gymuned yn ystod y flwyddyn oedd colli Cameron Comey a ddiflannodd wrth chwarae ger Afon Tywi.
           Daeth â’i adolygiad o’r flwyddyn i ben drwy ddweud gymaint o anrhydedd oedd bod yn Faer, a gymaint mwy yr oedd wedi’i ddysgu am hanes y dref a’i threftadaeth, gan edrych ymlaen yn hyderus at y dyfodol.
4.
CYFLWYNIADAU 
Cyflwynodd y Cyngh Arwel Lloyd dystysgrifau wedi’u fframio i’r canlynol:
Phil Kesteven o Bwyllgor Gefeillio â Lesneven. Ef sefydlodd y Pwyllgor Gefeillio sydd wedi mynd o nerth i nerth dros y blynyddoedd. Ef sy’n bennaf gyfrifol am drefnu cyfarfodydd a gwneud y trefniadau ar gyfer yr ymweliadau. Mae’r Gefeillio trefi wedi bod yn llwyddiant ysgubol. 

Sulwyn Thomas – darlledwr poblogaidd tan ei ymddeoliad. Ef sefydlodd Radio Glangwili yn 1972 ac mae wedi cymryd rhan flaenllaw i ddarparu casetiau i’r deillion, a gyda’i wraig, Glenys, maent wedi bod yn weithgar iawn gyda’r Urdd yn ogystal â mudiadau eraill.
5.
ETHOL MAER Y DREF AM Y FLWYDDYN 2015/2016
Ar gynnig y Cynghorydd Peter Hughes Griffiths, ac a eiliwyd gan y Cynghorydd Anthony Jenkins, PENDERFYNWYD yn unfrydol i ethol y Cynghorydd Barry Williams yn Faer Tref Caerfyrddin am y flwyddyn 2015/2016.
Rhoddodd y Cyngh Peter Hughes Griffiths a’r Cyngh Anthony Jenkins amlinelliad o gefndir y Cyngh Barry Williams. 
           Dywedodd y Cyngh Peter Hughes Griffiths mai brodor o Lanelli yw’r Cyngh Barry Williams sydd wedi byw yng Nghaerfyrddin ers dros ddeugain mlynedd.  Ar ôl graddio gyntaf yng Ngholeg y Drindod a chael gradd MA ym Mhrifysgol Caerdydd, bu’r Cyngh Williams yn gweithio yn y sector iechyd, ac ymhlith ei swyddi roedd Tiwtor mewn Astudiaethau Nyrsio, Darlithydd mewn Astudiaethau Iechyd ym Mhrifysgol Abertawe, ac fel Arholwr Allanol i Ysgolion Meddygaeth yng Nghaerdydd ac yn Swaziland.  Fel aelod ffyddlon o Gyngor Tref Caerfyrddin, mae’r Cyngh Williams yn cael ei gydnabod am ei gyfraniadau clir a doeth ac am ei gefnogaeth frwd i brosiectau yn y dref a’r tu hwnt.


Dywedodd y Cyngh Anthony Jenkins bod y Cyngh Barry Williams, yn ogystal â chael gyrfa ddisglair ym maes iechyd ac yn y byd academaidd, wedi gwasanaethu yng Nghorfflu Meddygol y Fyddin Frenhinol a gyda’r Fyddin Diriogaethol Wirfoddol Wrth Gefn, ac wedi cymhwyso fel Hyfforddwr proffesiynol mewn Deifio Dyfnfor.  

Ar ôl ymddeol roedd y Cyngh Williams wedi gweithio’n rhan-amser gyda’r henoed, ac wedi dangos ei fod yn Gynghorydd Tref hynod effeithiol. 
           Wedyn datganodd a llofnododd y Cyngh Barry Williams y Datganiad Derbyn Swydd yng ngŵydd yr Ynad Heddwch, Mrs Bethan Harris. Diolchodd y Cyngh Barry Williams i’r Cyngor am yr anrhydedd, ac edrychai ymlaen at wasanaethu’r dref yn ystod y flwyddyn sydd i ddod.  

 

Urddwyd y Maer, y Cynghorydd Barry Williams, â chadwyn ac arfbais swydd Maer y Dref gan y Maer oedd yn ymddeol, y Cynghorydd Arwel Lloyd.


Y Maer, y Cynghorydd Barry Williams, fu’n cadeirio’r cyfarfod o hyn ymlaen.

Aeth y Maer, y Cynghorydd Barry Williams, ymlaen wedyn i ddatgan a llofnodi Llw’r Morlys, tra’n dal y Rhwyf Arian, sef bathodyn y swydd.
Diolchodd y Cyngh Williams i’w gyd Gynghorwyr am eu hymddiriedaeth ynddo ac am y fraint o gael ei ethol yn Faer tref Caerfyrddin. Estynnodd y Cyngh Williams ei longyfarchiadau i’r Cyngh Arwel Lloyd ar ei flwyddyn brysur a gweithgar yn ei swydd, ac aeth rhagddo i urddo’r Maer oedd yn ymddeol â thlws y Maer a rhwyf arian.

Penododd y Cyngh Williams y Parchedig Leigh Richardson, Eglwys San Pedr, yn Gaplan y Maer. 
Penododd y Maer Mrs Williams yn Faeres. Urddwyd y Faeres, Mrs Williams, â’r gadwyn swydd gan Mrs Catrin Howells Lloyd, y Faeres oedd yn ymddeol. Cyflwynodd y Faeres flodau i Mrs Howells Lloyd. 
6.
PENODI DIRPRWY FAER AM Y FLWYDDYN 2015/2016

Ar gynnig y Cynghorydd Alun Lenny, ac a eiliwyd gan y Cynghorydd Barchedig Tom Defis, PENDERFYNWYD yn unfrydol i benodi’r Cynghorydd Wyn Thomas yn Ddirprwy Faer Caerfyrddin am y flwyddyn sydd i ddod. 


Rhoddodd y Cyngh Lenny fraslun o yrfa’r Cyngh Wyn Thomas, a aned ac a fagwyd yn Llanpumsaint ac a addysgwyd yn Ysgol Ramadeg y Frenhines Elizabeth, ac a dreuliodd ei fywyd gwaith yn nhref Caerfyrddin.  Y Cyngh Thomas a sefydlodd y siop lyfrau Gymraeg gyntaf yn Ne Cymru ac a fu’n rhedeg y siop honno tan yn ddiweddar, ac mae’n ŵr busnes uchel ei barch yn yr ardal. Yn ystod y llynedd gwasanaethodd fel Siryf y Dref. 

Dywedodd y Cyngh Brachedig Tom Defis mai pleser oedd eilio’r enwebiad am Ddirprwy Faer. Fel Cadeirydd y Pwyllgor Cyllid roedd y Cyngh Thomas wedi’i gefnogi fel dirprwy yn ystod y flwyddyn.

Wedyn datganodd a llofnododd y Dirprwy Faer y Datganiad Derbyn Swydd yng ngŵydd yr Ynad Heddwch, Mrs Bethan Harris.

Urddwyd y Dirprwy Faer, y Cynghorydd Wyn Thomas, â chadwyn a bathodyn y swydd gan y Maer.  Diolchodd y Cyngh Thomas i’r Cyngor am yr anrhydedd.

7.
PENODI SIRYF Y DREF AM Y FLWYDDYN 2015/2016

Ar gynnig y Cynghorydd Non Edwards, ac a eiliwyd gan y Cynghorydd Dr Dewi Evans, PENDERFYNWYD yn unfrydol i benodi’r Cynghorydd Dorothy Bere yn Siryf y Dref am y flwyddyn sydd i ddod.

Dywedodd y Cyngh Non Edwards mai braint oedd enwebu’r Cyngh Dorothy Bere yn Siryf y Dref. Merch o Gaerfyrddin yw’r Cyngh Bere fu’n ddisgybl yn Ysgol y Dderwen ac yn Ysgol Bro Myrddin. Mae hi wedi bod ym Mhatagonia lle mae rhai o’i pherthnasau yn dal i fyw.

Dywedodd y Cyngh Dr Dewi Evans mai pleser oedd eilio enwebiad y Cyngh Dorothy Bere yn Siryf y Dref. Ychwanegodd ei bod yn wraig weithgar iawn a charedig a bod iddi ddyfodol disglair fel Cynghorydd Tref.

Wedyn datganodd a llofnododd Siryf y Dref y Datganiad Derbyn Swydd yng ngŵydd yr Ynad Heddwch, Mrs Bethan Harris.

Urddwyd y Cynghorydd Dorothy Bere â chadwyn a bathodyn y swydd gan y Maer.  Diolchodd y Cyngh Dorothy Bere i’r Cyngor am yr anrhydedd. 
8.
GAIR O DDIOLCH I FAER Y LLYNEDD 

Ar gynnig y Cynghorydd Non Edwards, ac a eiliwyd gan y Cynghorydd Dorothy Bere, PENDERFYNWYD estyn diolchiadau pennaf y Cyngor i Faer y llynedd, y Cynghorydd Arwel Lloyd, am y modd clodwiw y cyflawnodd ei swydd fel Maer yn ystod y flwyddyn 2014/2015.  

Cyfeiriodd y Cyngh Non Edwards at ynni a brwdfrydedd y Cyngh Arwel Lloyd wrth ymgymryd â’i ddyletswyddau fel Maer. Hefyd cyfeiriodd y Cyngh Non Edwards at y gefnogaeth yr oedd wedi’i gael gan Catrin, ac yn goron ar eu blwyddyn oedd genedigaeth eu cyntaf anedig, Marged Elin, fis Ionawr.  

Diolchodd y Cyngh Dorothy Bere i’r Maer oedd yn ymddeol am bopeth yr oedd wedi’i wneud dros y dref yn ei flwyddyn fel Maer. Dymunodd bod llwyddiant a hapusrwydd iddo ef ac i Catrin a Marged Elin.
9.
SUL Y MAER 

Cyhoeddodd y Maer ei fwriad i gynnal Gwasanaeth Dinesig yn Eglwys San Pedr fore Sul yr 17eg o Fai 2015, am 10.00 am.

10.
GOHIRIO’R CYFARFOD 

PENDERFYNWYD gohirio’r cyfarfod tan nos Fercher, y 27ain o Fai 2015 am 7.30 pm.  
11.
GWEDDI I GLOI 

Daeth y cyfarfod i ben gyda gair o weddi gan y Parchedig Leigh Richardson, Caplan y Maer.
Daeth y cyfarfod i ben am 7.30 pm.
